
 

 პატივცემულო კოლეგებო, ძვირფასო ამომრჩევლებო,  

 წარმოგიდგენთ ანგარიშს გაწეული საქმიანობის შესახებ და ველოდები როგორც კოლეგების, 

თანაგუნდელებისა და ოპონენტების მხრიდან, ასევე, საზოგადოების მიერ დაინტერესებას, 

კონსტრუქციულ შენიშვნებსა და მოსაზრებებს, რაც მომცემს ორიენტირს შემდგომში ჩემი 

საქმიანობის სწორად დაგეგმვისა და წარმართვის თვალსაზრისით. 

 მოგეხსენებათ, რომ საქართველოს თვითმმართველობის კოდექსი და ხარაგაულის 

მუნიციპალიტეტის საკრებულოს რეგლამენტი გვავალდებულებს საკრებულოს წევრებს და რა 

თქმა უნდა თანამდებობის პირებს წელიწადში ერთხელ წარვუდგინოთ საკრებულოს გაწეული 

მუშაობის შესახებ ანგარიში. ჩემი, როგორც თვითმმართველობის ერთ-ერთი მაღალი 

თანამდებობის პირის, პირდაპირი მოვალეობაა კანონით დაკისრებული ვალდებულებების 

შესრულება და საჯარო სამსახურის პრინციპების მოთხოვნათა დაცვა. 

 ახალი  მოწვევის საკრებულო  უფლებამოსილებას ახორციელებს 2014 წლის 14 ივლისიდან 

საქართველოს კონსტიტუციის, ადგილობრივი თვითმმართველობის კოდექსის, ადგილობრივი 

თვითმმართველობის შესახებ ევროპული ქარტიის, ხარაგაულის მუნიციპალიტეტის 

საკრებულოს რეგლამენტის,  საქართველოს საკანონმდებლო და კანონქვემდებარე აქტების 

საფუძველზე. 

 როცა ხარ არჩეული წარმომადგენლობითი ორგანოს წევრი და შემდეგში უკვე 

წარმომადგენლობითი ორგანოს მიერ არჩეული ხელმძღვანელი, ეს გიზრდის 

პასუხისმგებლობას  და ანგარიშვალდებულებას საზოგადოებისა და კოლეგების წინაშე. აქედან 

გამომდინარე, ვცდილობ საქმიანობა გავწიო საჯარო სფეროში იმ ძირითადი პრინციპების 

დაცვით როგორიცაა  კანონიერება, საჯაროობა, კოლეგიურობა, დამოუკიდებელი 

პასუხისმგებლობა, მუნიციპალიტეტის მოსახლეობის აზრის გათვალისწინება და 

თვითმმართველობის საქმიანობაში მოქალაქეთა ჩართულობის ხელშეწყობა.  ჩემი, როგორც  

პოლიტიკური თანამდებობის პირის, წარმომადგენლობითი   ორგანოს ხელმძღვანელის,  

უმთავრესი მიზანია პირველ რიგში თვითმმართველობის იდეის რეალიზება, 

ანგარიშვალდებულების გაზრდა და საზოგადოებრივი   ნდობის მოპოვება. ამდენად, 

დაკავებული თანამდებობა ჩემთვის არის არა პრივილეგია, არამედ მაღალი პასუხისმგებლობა 

ხარაგაულის მუნიციპალიტეტის მოსახლეობის წინაშე. 

 ალბათ ხაზგასასმელია, რომ დღეს  ხარაგაულის მუნიციპალიტეტი საქართველოში არსებულ 

72 თვითმმართველ ერთეულს შორის იმ სამეულშია, სადაც ხელმძღვანელი პირები  ქალები 

არიან. ეს რა თქმა უნდა არ იყო განპირობებული გენდერული ბალანსის დაცვის 

აუცილებლობით, ან რაიმე ტიპის ირიბი თუ პირდაპირი გავლენებით. ეს პირველ რიგში 

უკავშირდება თანამდებობაზე არჩევამდე  ჩემს განვლილ გზას და ხედვებს, რომლებიც 

მმართველი პოლიტიკური ძალის თანხვედრაში მოდიოდა, რაც არაერთხელ გამომიხატავს 

საჯარო შეხვედრებსა და დისკუსიების დროს. მიუხედავად კოლეგებს შორის არსებული  



განსხვავებული პოზიციებისა რიგ საკითხებში, მიმაჩნია, რომ ეს არის დემოკრატიის 

განვითარების თანმდევი ჯანსაღი პროცესი  და ხელს უწყობს საკითხების უფრო 

კვალიფიციურად შესწავლა-გადაწყვეტას და მუშაობის პროცესში ცდომილებების მინიმუმამდე 

დაყვანას. 

 საკრებულოს თავმჯდომარე, როგორც წარმომადგენლობითი ორგანოს ხელმძღვანელი, 

უძღვება საკრებულოს მუშაობას, ხელმძღვანელობს და კოორდინაციას უწევს საკრებულოს 

კომისიების, ფრაქციებისა და ბიუროს საქმიანობას. გამოსცემს ინდივიდუალურ სამართლებრივ 

აქტებს და ხელს აწერს საკრებულოს მიერ მიღებულ გადაწყვეტილებებს. 

 როგორც მოგეხსენებათ, საკრებულოს ორგანიზაციულ-ტექნიკურ საქმიანობას 

უზრუნველყოფს საკრებულოს აპარატი, რომლის გამართულ საქმიანობაზეც პასუხისმგებელია 

საკრებულოს თავმჯდომარე. ჩემი უფლებამოსილების პერიოდში საკრებულოს აპარატის 

ფუნქციების გაზრდისა და საქმიანობის ეფექტურად წარმართვის მიზნით აპარატში 

ფუნქციონალური დატვირთვა მიეცა ორ საშტატო ერთეულს, კერძოდ, სპეციალისტს 

საზოგადოებასთან ურთიერთობის საკითხებსა და სპეციალისტს ორგანიზაციულ-ტექნიკური 

უზრუნველყოფის საკითხებში. ვფიქრობ, აღნიშნულმა გადაწყვეტილებამ ხელი შეუწყო, 

როგორც საკრებულოში ტექნიკური საკითხების მოწესრიგებას, ასევე, საკრებულოს მუშაობის 

გამჭვირვალობასა და მასში მოქალაქეთა ჩართულობას. 

 როგორც წარმომადგენლობითი ორგანოს ხელმძღვანელი ხელს ვუწყობ 

თვითმმართველობის რეფორმირების პროცესში ახალი საკანონმდებლო ნორმების 

ეფექტურად განხორციელებას და აღმასრულებელი ორგანოს მიერ ინიცირებული საკითხების 

საკრებულოს სხდომებზე დროულად გატანას მოქმედი რეგლამენტის დაცვით.  

 იმის გათვალისწინებით, რომ თვითმმართველობის რეფორმის გარდამავალ პერიოდში 

გვიწევს უფლებამოსილების განხორციელება, ხშირად დგება რიგგარეშე სხდომების მოწვევის 

აუცილებლობა.  

2014 წლის 14 ივლისიდან 2015 წლის ჩათვლით სულ ჩატარდა: 

 საკრებულოს 52 სხდომა; 

 18 გეგმიური; 

 34 რიგგარეშე. 

 ასევე, საანგარიშო პერიოდის განმავლობაში ჩატარდა: 

 საკრებულოს ბიუროს 53 სხდომა, რომლებზეც სხვადასხვა საკითხებთან ერთად 

განხილულ იქნა საკრებულოს სხდომებზე გასატანი საკითხები. 

 საკრებულომ სხვადასხვა კომპეტენციას მიკუთვნებულ საკითხებთან დაკავშირებით მიიღო:  

 156 განკარგულება; 

 96 დადგენილება; 



 გამოცემულია 417 ბრძანება.  

 მნიშვნელოვანი ყურადღება ექცეოდა მიღებული სამართლებრივი აქტების შესრულების 

მიმდინარეობას და კონტროლს. ჩემი უშუალო ინიციატივების შედეგად, საანგარიშო პერიოდში 

მნიშვნელოვნად გაუმჯობესდა საზოგადოებასთან ურთიერთობის ფორმები. საკრებულოს 

აპარატი უზრუნველყოფს საკრებულოს, როგორც სხდომების გამართვის შესახებ, ასევე ყველა 

საჯარო ინფორმაციის კანონით დადგენილ ვადებში გამოქვეყნებას. ასევე, აღსანიშნავია 

საკრებულოს სხდომებში მოქალაქეების უფრო მეტი ჩართულობის ხელშეწყობა, ყველასთვის 

ხელმისაწვდომია საკრებულოს სხდომების ჩანაწერები, ინოვაციური სიახლეა და ხარაგაულის 

საკრებულო ერთადერთია მთელ საქართველოში, რომლის სხდომებიც პირდაპირ ეთერში 

გადაიცემა. ადგილობივი პრესის, მუნიციპალიტეტის ვებ-გვერდისა და საკრებულოს facebook 

გვერდის მეშვეობით, დაინტერესებულ მოქალაქეებს საშუალება აქვთ თვალი ადევნონ და 

მაქსიმალურად იყვნენ ჩართულნი მიმდინარე პროცესებში. აღსანიშნავია, რომ 

„საერთაშორისო გამჭვირვალობა საქართველოს“ კვლევის მიხედვით (კვლევა მოიცავდა 

იმერეთის რეგიონს და მიზნად ისახავდა დაედგინა, რამდენად საჯარო და გამჭვირვალეა 

ადგილობრივი თვითმმართველობების საქმიანობები), ხარაგაულის მუნიციპალიტეტის 

საკრებულო საქმიანობის გამჭვირვალობის კუთხით ერთ-ერთ მოწინავე პოზიციაზეა, რაც 

გამოიხატება მიღებული გადაწყვეტილებებისა და ინფორმაციების ვებ-გვერდზე დროულად 

განთავსებასა და მოქალაქეთა ინფორმირებაში. კვლევაში ხასგასმულია, ხარაგაულის 

მუნიციპალიტეტის საკრებულოს მიერ საქმიანობის ანგარიშის საჯაროდ გამოქვეყნება. 

 საკრებულოს აპარატი საანგარიშო პერიოდში უზრუნველყოფდა საკრებულოს, საკრებულოს 

კომისიების, საკრებულოს ფრაქციების, საკრებულოს დროებითი სამუშაო ჯგუფების და 

საკრებულოს თანამდებობის პირების ეფექტური საქმიანობისათვის შესაბამისი პირობების 

შექმნას და დახმარებას უწევდა საკრებულოს წევრებს მათი უფლებამოსილების 

განხორციელებაში. მოსახლეობას სისტემატურად აწვდიდა ინფორმაციას საკრებულოსა და 

საკრებულოს თანამდებობის პირების საქმიანობის შესახებ, ორგანიზაციულად 

უზრუნველყოფდა მოქალაქეთა ურთიერთობას საკრებულოსთან და საკრებულოს 

თანამდებობის პირებთან. 

 დაინერგა ელექტრონული საქმის წარმოების სისტემა, რამაც გაცილებით ეფექტური და 

მოქნილი გახადა კანცელარიის მუშაობა. ასევე, დაინერგა ადამიანური რესურსების 

ელექტრონული მართვის სისტემა. ორივე სიახლის დანერგვის პროცესში გადამზადდნენ 

საკრებულოს აპარატის თანამშრომლები, რამაც შესაძლებლობა მოგვცა შეფერხებების გარეშე 

გაგვემართა ისინი. 

 ჩემს მიერ, ყოველდღიურად ხდება მოქალაქეთა მიღება სხვადასხვა საკითხებზე. 

კანონმდებლობით დადგენილ ვადებში განხილული, შესწავლილი და რეაგირებულია 

მოქალაქეთა 900_მდე განცხადება. სამსახურებრივი რეჟიმიდან გამომდინარე, რამდენადაც 

ამას ვახერხებ, მუნიციპალიტეტის სხვადასხვა ადმინისტრაციულ ერთეულებში ვაწყობ 

შეხვედრებს მოსახლეობასთან, რომლის შედეგადაც ადგილზე ვეცნობი, როგორც სოფლებში 



არსებულ საერთო პრობლემებს, ასევე მოსახლეობის სოციალურ-ყოფით პრობლემებს და 

შეძლებისდაგვარად, ჩემი უფლებამოსილების ფარგლებში, ვეძებ აღნიშნული საკითხების 

მოგვარების გზებს. მუნიციპალიტეტის საჯარო ინტერესებიდან გამომდინარე, 

ვთანამშრომლობ, როგორც მუნიციპალიტეტის ტერიტორიაზე არსებულ კერძო და 

სახელმწიფო ორგანოებთან, ასევე სახელმწიფო სტრუქტურებთან და საზოგადოებრივ 

ორგანიზაციებთან. 

  ჩემი ინიციატივით, „რეგიონალური განვითარების ცენტრთან“ თანამშრომლობით 

განხორციელებული პროექტის ფარგლებში მოეწყო შეხვედრები ხარაგაულის 

მუნიციპალიტეტში, ჩატარდა გამოკითხვა ხარაგაულის მოსახლეობის წინაშე მდგარი 

საჭიროებების გამოსავლენად. პროექტის მიზანი იყო, მოსახლეობისა და მაჟორიტარი 

საკრებულოს წევრების მონაწილეობა პრიორიტეტების დოკუმენტის შემუშავების პროცესში. 

სამწუხაროდ,  გამოვლენილი საჭიროებების გათვალისწინება სრულყოფილად ვერ მოხერხდა 

პრიორიტეტების დოკუმენტში, თუმცა მოგვცა შესაძლებლობა უკეთ დაგვენახა არსებული 

პრობლემები. 

 აღსანიშნავია, ბოლო წლებში მუნიციპალიტეტში მიმდინარე წარმატებულ 

ინფრასტრუქტურულ პროექტებში საკრებულოს როლი, ვინაიდან საკრებულოს მიერ 

მიღებული გადაწყვეტილებების საფუძველზე ხდება აღნიშნული პროექტების პრაქტიკულად 

განხორციელება აღმასრულებელი ორგანოს მიერ, ასევე, თვითმმართველობას 

მიკუთვნებული საკითხების ჯეროვანი და დროული გადაწყვეტა ხელს უწყობს აღმასრულებელ 

ორგანოს თვითმმართველობის სერვისების გაუმჯობესებაში. 

  როგორც წარმომადგენლობითი ორგანოს ხელმძღვანელი, პირადად ვიყავი ჩართული 

მუნიციპალური განვითარების ფონდთან მოლაპარაკებებში, ეროვნული პარკის, როგორც 

ტურისტული ზონის, მიმდებარე საგზაო ინფრასტრუქტურის რეაბილიტაციის საკითხებთან 

დაკავშირებით, რის შედეგადაც აღმასრულებელი ორგანოს შესაბამისი სამსახურის 

ოპერატიული მოქმედებით, მიღწეულ იქნა შედეგი და დღეისათვის მიმდინარეობს აღნიშნული 

გზის სარეაბილიტაციო სამუშაოები. ასევე, მიღწეულია შედეგი საავტომობილო გზების 

დეპარტამენტთან სოფელ დიდვაკეში 800 მეტრის სიგრძის გზის რეაბილიტაციისათვის. ასევე, 

ჩემი ინიციატივითა და აღმასრულებელი ორგანოს თანადგომით მიმდინარეობს  საპროექტო 

განაცხადების დამუშავება მუნიციპალური განვითარების ფონდში, სოფელ დიდვაკესა და 

საღანძილეში ენერგო-ეფექტური საბავშვო ბაღების მშენებლობასთან დაკავშირებით. 

ვიმედოვნებ, რომ მუნიციპალური განვითარების ფონდის მიერ აღნიშნული პროექტები 

დაფინანსდება. განათლების სამინისტროსთან თანამშრომლობის  შედეგად განხორციელდა 

სოფელ მარელისში არსებული  საჯარო სკოლის დაწყებითი კლასის სასწავლო კორპუსის 

რეაბილიტაცია (მანამდე სასწავლო პროცესი ადმინისტრაციულ შენობაში მიმდინარეობდა).  

 სოციალური და ჯანდაცვის მიმართულებით, ასევე შეზღუდული შესაძლებლობის მქონე პირთა 

ინტეგრაციის ხელშეწყობისთვის ვთანამშრომლობ, როგორც ჯანდაცვის სამინისტროს 

დაქვემდებარებულ უწყებებთან, ასევე, სხვადასხვა ადგილობრივ თუ საერთაშორისო 



ორგანიზაციებთან. გაზაფხულზე  ხარაგაულის მუნიციპალიტეტში  იგეგმება  მასშტაბური 

კონფერენციის ჩატარება შეზღუდული შესაძლებლობის მქონე პირთა წინაშე არსებულ 

პრობლემებზე მსჯელობისა და მათი ეფექტურად გადაჭრის საკითხებზე, რაც დარწმუნებული 

ვარ გამოიღებს პრაქტიკულ შედეგებს. ასევე ჩემი ინიციატივით, გვაქვს დაწყებული 

მოლაპარაკებები და გარკვეული ნაბიჯები გადადგმული ლიტვისა და პოლონეთის 

თვითმმართველობებთან სხვადასხვა საკითხებზე ურთიერთთანამშრომლობის გაღრმავების 

კუთხით, რაც დადებით გავლენას იქონიებს ხარაგაულის მუნიციპალიტეტის სამომავლო 

განვითარებაზე.  

 აღსანიშნავია, რომ მომეცა შესაძლებლობა მონაწილეობა მიმეღო 2015 წლის სექტემბერში 

პოლონეთის საგარეო საქმეთა სამინისტროსა და ვარშავის საჯარო ადმინისტრირების სკოლის 

ერთობლივ ტრენინგ-სემინარში. პროექტი მიზნად ისახავდა საქართველოში 

თვითმმართველობის ტერიტორიული რეფორმის ხელშეწყობას, მოიცავდა ტრენინგებისა და 

სემინარების ციკლს. პატივი მხვდა წილად მონაწილეობა მიმეღო აღნიშნულ სწავლებებში 

საქართველოს ადგილობრივი თვითმმართველობების 15 წარმომადგენელთან ერთად. 

ტრენინგ-სემინარებში საშუალება მოგვეცა გავცნობოდით პოლონეთის ტერიტორიული 

მოწყობისა და თვითმმართველობის საქმიანობის საუკეთესო პრაქტიკას. ასევე,  გავცნობოდით 

პოლონეთის გამოცდილებას დემოკრატიული სახელმწიფოს შენების პროცესში. ყოველივე ეს 

ხელს უწყობს ჩემი, როგორც თვითმმართველობის მოხელის პროფესიულ ზრდას. 

როგორც მოგეხსენებათ, დღეს მოქმედი კანონმდებლობით მოსახლეობას არ აქვს სამასალე 

ხე-ტყის მოპოვების უფლება და ეს გარემოება ხშირად ხდება დამატებით სხვადასხვა ტიპის 

პრობლემებისა და კონფლიქტების წარმოშობის მიზეზი ამ კუთხით. მოსახლეობის სოციალური 

მოთხოვნილებების დაკმაყოფილების მიზნით, ჩემი ინიციატივით, მოვაწყვე არაერთი სამუშაო 

შეხვედრა. ამ დროისთვის ვაწარმოებთ მოლაპარაკებებს სატყეო დეპარტამენტსა და გარემოს 

დაცვის სამინისტროს უფლებამოსილ პირებთან, სიტყვიერი შეთანხმება გვაქვს მიღებული და 

ვიმედოვნებთ, რომ უახლოეს მომავალში მნიშვნელოვნად უფრო ხელმისაწვდომი იქნება 

სამასალე მერქნით სარგებლობა-მოპოვება და ასევე, დავიწყებთ პროცედურული საკითხების 

მოგვარებას, უკვე შემდგომში სათემო ტყეების მუნიციპალურ მართვაში გადმოცემასთან 

დაკავშირებით. სატყეო სფეროს სწორი მართვა და მიდგომები დადებით გავლენას იქონიებს 

ხარაგაულის მუნიციპალური მოსახლეობის სოციალურ-ეკონომიკური მდგომარეობის 

გაუმჯობესებაზე. 

როგორც ვიცით, სახელმწიფო აუდიტმა შეისწავლა ხარაგაულის მუნიციპალიტეტის 2013-2014 

წლებისა და 2015 წლის ექვსი თვის საქმიანობა. აუდიტის ანგარიშში მოხვდა საკრებულოს 

მუდმივმოქმედი კომისიის საქმიანობაში გამოვლენილი ხარვეზები, საკრებულოს 

თანამდებობის პირებზე და წევრებზე გაცემული უფლებამოსილების ხარჯები და საკრებულოს 

თავმჯდომარის მიერ გაწეული დაუსაბუთებელი წარმომადგენლობითი ხარჯი. უნდა 

აღინიშნოს, რომ წარმოდგენილი შენიშვნების ნაწილი უკავშირდება წინა მოწვევის 

საკრებულოს საქმიანობას. მიწის კომისიის მუშაობასთან დაკავშირებით ჩვენ დავსახეთ 



გასატარებელი ღონისძიებები ხარვეზების გამოსასწორებლად. რაც შეეხება საკრებულოს 

წევრებზე უფლებამოსილების განხორციელებისათვის  გაწეულ ხარჯებს, თანამდებობის 

პირებზე ასეთი განაცემი ახალი მოწვევის საკრებულოში არ განხორციელებულა. დღეისათვის 

ხარჯების ანაზღაურება ხდება საკრებულოს მიერ მიღებული დადგენილების საფუძველზე. რაც 

შეეხება საკრებულოს თავმჯდომარის  მიერ გაწეულ წარმომადგენლობით ხარჯს, 

მოგახსენებთ, რომ საანგარიშო პერიოდში 2014 წლის ივლისიდან 2015 წლის ბოლომდე 

წარმომადგენლობითი ხარჯის სახით  გაწეული იქნა 12 700 ლარი, რაც მოხმარდა სხვადასხვა 

ღონისძიებების დაფინანსებას (პირველკურსელებთან შეხვედრა, მასწავლებლის დღისადმი 

მიძღვნილი ღონისძიება, შშმ პირებისადმი მიძღვნილი ღონისძიებების დაფინანსება, 

მუნიციპალიტეტში  ოფიციალური პირებისა და კანონით გათვალისწინებულ სხვა აუცილებელ 

ღონისძიებებს, რაც დადასტურებულია შესაბამისი დოკუმენტაციით). 

 ასევე, მინდა მოგახსენოთ საკრებულოს სხდომების მიმდინარეობის დროს არსებულ მთელ 

რიგ ხარვეზებზე, როგორიცაა დისციპლინური და პროცედურული წესების დარღვევა ზოგიერთ 

შემთხვევებში. საკრებულოს თავმჯდომარეს რაიმე სახის სამართლებრივი მექანიზმი, ამ 

ხელისშემშლელ გარემოებათა რეალურად აღსაკვეთად, არ გააჩნია და ვფიქრობ, ამ 

მიმართულებით საკრებულოს თითოეული წევრი მეტი პასუხისმგებლობით უნდა მოეკიდოს 

საკრებულოს წევრის სტატუსს, დაიცვას კანონმდებლობითა და რეგლამენტით დადგენილი 

მოვალეობები და ეთიკის ნორმები, რაც საშუალებას მოგვცემს საკრებულოს მუშაობა გახდეს 

უფრო მეტად ნაყოფიერი. ვფიქრობ, მეტი კოორდინაციაა საჭირო საკრებულოს წევრებს 

შორის, რაც საკრებულოს საქმიანობის კიდევ უფრო ეფექტურად წარმართვის საშუალებას 

მოგვცემს. მე ყოველთვის მზად ვარ მივიღო და გავიზიარო საკრებულოს წევრების ნებისმიერი 

საინტერესო წინადადება და ინიციატივა. როგორც საკრებულოს თავმჯდომარე, ყოველთვის 

პასუხისმგებლობით ვეკიდები საკრებულოს წევრების მხრიდან გაჟღერებულ პრობლემატურ 

საკითხებს და მასზე რეაგირებას ვახდენ ჩემი უფლებამოსილების ფარგლებში. 

 რაც შეეხება აღმასრულებელ ორგანოსთან ურთიერთობას, ჩემი მხრიდან ყოველთვის არის 

მზაობა თანამშრომლობისათვის და მიუხედავად გარკვეულ საკითხებზე განსხვავებული 

მოსაზრებებისა, ჩვენ ყოველთვის ვახერხებთ თანამშრომლობას საერთო საზოგადო 

ინტერესების გათვალისწინებით და გვაერთიანებს მოსახლეობის წინაშე აღებული 

პასუხისმგებლობა.  

 დასასრულს, მინდა მადლობა გადავუხადო საკრებულოს აპარატს კვალიფიციური და 

გამართული მუშაობისათვის, ასევე, კოლეგებს საკითხების განხილვაში მონაწილეობისა და 

აქტიურობისათვის. მიუხედავად რიგ საკითხებში განსხვავებული პოზიციებისა, მე ღრმად ვარ 

დარწმუნებული, რომ მომავალშიც ბევრ სასიკეთო საქმეს გავაკეთებთ ხარაგაულის 

მოსახლეობის საკეთილდღეოდ. 


